
HEYDƏR ƏLİYEV İDEYALARI VƏ QALİB AZƏRBAYCAN 
 

Eynulla Mədətli, 

AMEA Fəlsəfə və Sosiologiya İnstitutunun icraçı direktoru, tarix elmləri doktoru,  

Fövqəladə və səlahiyyətli səfir 

 

Ulu Öndər Heydər Əliyevin doğum günlərinin hər bir ildönümü bu dahi dövlət rəhbərinin zəngin 

irsinə müraciət edib ondan faydalanmaq üçün daha bir fürsət yaradır. 100 illik yubileyin mənası isə 

daha böyükdür, çünki Heydər Əliyev kimi şəxsiyyətlər 100 ildə bir dəfə yaranır və bu da hər xalqa nəsib 

olmur. XX əsrdə fərqli ictimai-siyasi quruluşlarda iki dəfə Azərbaycana rəhbərlik edən və xalqımızın 

taleyində həlledici rol oynayan Heydər Əliyev həm ölkəmizdə, həm də onun hüdudlarından kənarda 

yaşayan azərbaycanlılar arasında Ümummilli Lider kimi haqlı olaraq şöhrət və məhəbbət qazanmışdı. 

Bu gün, vəfatından 20 ilə yaxın zaman keçməsinə baxmayaraq, Ulu Öndərin parlaq obrazı, canlı xatirəsi 

daim bizimlədir. 

Deməliyəm ki, Heydər Əliyevin unudulmaz xatirəsi hər bir azərbaycanlı üçün, onu yaxından-uzaqdan 

tanıyan, onunla ünsiyyətdə olan hər kəs üçün əzizdir. Ulu Öndərin rəhbərliyi altında çalışmış şəxslər üçün isə, 

onun işıqlı xatirəsi daha canlı və dəyərlidir. Heydər Əliyevlə hətta bircə dəfə, ötəri də olsa görüşmüş şəxs onun 

uca şəxsiyyətinin cazibəsini ömrü boyunca unutmur. 

Mənə də keçən əsrin axırlarında Ulu Öndərlə yaxın təmasda olmaq, onun dövlətçilik və vətənçilik 

məktəbini keçmək nəsib oldu. 1990-cı il iyulun 20-də Moskvadan Bakıya dönən və iki gündən sonra doğma 

yurdu Naxçıvana gələn Heydər Əliyevlə şəhər meydanında görüşə gələn on minlərlə həmvətənlərimin 

sırasında mən də var idim. Sonra Naxçıvan Muxtar Respublikası Ali Məclisinin deputatı olaraq Heydər 

Əliyevin rəhbərliyi altında çalışdığım zaman onunla görüşlərin, verdiyi tapşırıq və tövsiyələrin hər biri biz 

təcrübəsiz deputatlar üçün bir ustad dərsi idi. Ulu Öndərin Naxçıvan Muxtar Respublikası Ali Məclisinin 

iclaslarını məharətlə aparması, kommunistləri və cəbhəçiləri bir araya gətirərək müstəqil Azərbaycan 

dövlətçiliyi yoluna yönəldə bilməsi bənzərsiz rəhbərlik nümunəsi idi. 

Radikal qüvvələrin pozucu fəaliyyətlərinə, xaricdən və daxildən edilən çoxsaylı təzyiqlərə, dövlət 

çevrilişləri cəhdlərinə və fiziki təhdidlərə baxmayaraq Heydər Əliyev Naxçıvanda Azərbaycan dövlətçiliyinin 

möhkəm təməl daşlarını qoydu, onun siyasi-ideya dayaqlarını yaratdı. Ermənistanın xaricdən dəstəklənən və 

geniş miqyas alan hərbi təcavüzündən Naxçıvanı qorudu. Şəxsi beynəlxalq nüfuzuna və dövlətçilik təcrübəsinə 

arxalanan Heydər Əliyev Muxtar Respublika rəhbəri kimi qardaş Türkiyə və İranla yüksək səviyyəli siyasi-

iqtisadi münasibətlər qurmağa nail oldu. 1921-ci Qars Müqaviləsini Türkiyə Cümhuriyyətinin siyasi 

gündəminə gətirərək Ermənistanın blokadaya aldığı Naxçıvan Muxtar Respublikasının 400 minlik əhalisini 

həm işğaldan, həm də aclıq və soyuqdan qorudu. Həm qardaş Türkiyənin Naxçıvanla bağlı qəti siyasi dəstəyinə 

nail oldu, həm də Ermənistanın o zamankı siyasi rəhbərliyi ilə telefon təmasları nəticəsində sərhəddə qeyri-

rəsmi də olsa sakitlik təmin edildi. 

Naxçıvanlıların hər biri bunu təsdiq edir ki, o ağır 1991-1993-cü illərdə yalnız Heydər Əliyevin müdrik 

siyasəti, əzmi və iradəsi ilə Naxçıvan qorunub saxlandı. 

1993-cü ilin iyununda o zamankı dövlət başçısı Əbülfəz Elçibəyin, tanınmış ziyalıların, ictimai-siyasi 

xadimlərin, bütövlükdə Azərbaycan xalqının təkidli xahişi ilə Bakıya - ölkəni üz-üzə qaldığı fəlakətdən xilas 

etməyə dəvət olunanda Heydər Əliyev bütün Azərbaycanı siyasi xaosdan, parçalanmadan, vətəndaş 

müharibəsindən, bölgəyə marağı olan güclərin müdaxiləsindən xilas etdi. Ulu Öndərin Azərbaycanda 

hakimiyyətə qayıdışı günü -15 iyun 1993-cü il tarixi xalqımızın və dövlətçiliyimizin Qurtuluşu Günü oldu. 

Ulu Öndər qətiyyətli iradəsi və arxalandığı xalqın gücü ilə ölkədə qızışdırılan separatçılığa son qoydu, dövlət 

çevrilişlərinin qabağını aldı. Heydər Əliyev qısa müddətdə müxtəlif etnik mənsubiyyətlərə malik olan 

vətəndaşlarımızı vahid, bölünməz bir xalq kimi birləşdirdi və mətinləşdirdi. Azərbaycançılığı milli ideologiya 

olaraq cəmiyyətimizə təqdim etdi. “Mən fəxr edirəm ki, mən azərbaycanlıyam!”, - deyərək Vətənçiliyi 

ölkəmizin və xalqımızın qüvvət və qüdrət mənbəyinə çevirdi. 

Heydər Əliyev Azərbaycanın milli maraqlarına uyğun çoxşaxəli və tarazlaşdırılmış xarici siyasət 

kursunu müəyyən etdi. Qətiyyətli siyasi kursun və inkişaf strategiyasının müəyyən edilməsi ilə Ulu Öndər bu 

gün ölkəmizə həyati əhəmiyyətli fayda gətirən böyük meqalayihələrin həyata keçirilməsinə yol açdı. 

1996-cı ilin fevralında Prezident Heydər Əliyevin sərəncamı ilə İranın Təbriz şəhərində Azərbaycan 

Respublikasının Baş Konsulu vəzifəsinə, 2002-ci ildə Pakistan islam Respublikasında ölkəmizin fövqəladə və 

səlahiyyətli səfiri vəzifəsinə təyin edilərkən məni qəbul etdiyində göstərdiyi qayğıkeş münasibətini, tapşırıq 

və təlimatlarını ehtiramla xatırlayıram. Qeyd etməliyəm ki, müxtəlif səfərlərdə, rəsmi görüşlərdə və 

danışıqlarda iştirak edərkən Ulu Öndərin tərəf müqabilləri ilə danışıq tərzi, istifadə etdiyi özünəməxsus 

diplomatik üslub, sərgilədiyi prinsipial mövqe bizlər üçün əsil diplomatiya dərsləri idi. 

20 ildir ki, Ulu Öndərin müəyyən etdiyi siyasi kurs Prezident İlham Əliyev tərəfindən uğurla həyata 

keçirilir. 30 il Ermənistan işğalında olan torpaqlarımızın azad edilməsi Prezident İlham Əliyev siyasətinin 

möhtəşəm nəticəsidir. Ulu Öndər Heydər Əliyev özü on illik prezidentliyi dövründə bu qələbənin baş 

verəcəyinə inanır və xalqımızı inandırırdı. Prezident İlham Əliyev uzun illər boyu bu qələbəni hazırlayırdı, 

yetişdirirdi. Prezident və Ali Baş Komandan olaraq ən müasir texniki təchizatlı və peşə bacarıqlı, yüksək 

vətənsevərlik ruhlu ordu yaratdı və müəyyən etdiyi zamanda öz Ali Baş Komandanlığı ilə ordumuzu zəfərə 

apardı. Müasir tariximizə ilk dəfə Zəfər günü daxil oldu - 8 noyabr, Şuşamızın azad edildiyi gün. Bu tarixi 

qələbə bir daha Azərbaycan xalqının bir dəmir yumruq kimi birliyinin və gücünün təcəssümü oldu. Bu tarixi 

Zəfər Ulu Öndərin ideyalarının qələbəsidir, bu ideyaları dönmədən həyata keçirən Prezident İlham Əliyevin 

siyasi kursunun qələbəsidir. Prezident İlham Əliyevin məqsədyönlü şəkildə, ardıcıllıqla həyata keçirdiyi 

genişmiqyaslı Böyük Qayıdış siyasətinin uğurları Ulu Öndərin “Azərbaycan dünyaya günəş kimi doğacaqdır” 

kəlamının reallığını və həyatiliyini bir daha təsdiq edir. Əminəm ki, inkişaf edib get-gedə çiçəklənən, bölgədə 

və dünyada söz və nüfuz sahibi olan qalib Azərbaycan Ulu Öndərin 100 illik yubiley ilində yeni-yeni zəfərlərə 

nail olacaqdır. 

 

 


